"Fi ydy'r ffordd … fi ydy’r un gwir, a’r bywyd. Does neb yn gallu dod i berthynas gyda Duw y Tad ond trwof fi." (Ioan 14, adnod 6)

Mae'n amhosib osgoi beth mae Iesu yn ei ddweud yn y frawddeg drawiadol yma. Dydy o'n gadael dim lle i amheuon neu gwestiynau am pwy ydy o neu pam daeth o i'r byd.

Nid dweud ei fod yn gwybod y ffordd na'i fod yn gwybod rhywbeth am wirionedd neu am fywyd mae Iesu, ond sôn yn blwmp ac yn blaen mai fo ydy'r ffordd i ddod at Dduw a fo ydy'r bywyd a'r un gwir.

Dwedodd Iesu'r geiriau hyn wrth ei ddisgyblion er mwyn eu cysuro nhw.  Roedden nhw'n poeni am ei fod o wedi dweud bod yn rhaid iddo gael ei arestio a'i ladd.  Doedd y disgyblion ddim eisiau gweld eu ffrind gorau yn mynd trwy'r fath brofiad, ond roedd Iesu am iddyn nhw weld y rheswm dros ei farwolaeth, a dysgu bod yn rhaid iddo farw er mwyn cymryd y gosb - eu cosb nhw - am bechu yn erbyn Duw.

Mae Iesu'n ceisio codi pennau'r disgyblion er mwyn iddyn nhw edrych heibio'r hyn fydde'n digwydd yn y byd yma ac edrych ymlaen at y byd sydd i ddod.  Os am gael lle yn y byd yna, mae'n rhaid cael perthynas gyda Duw, a dim ond Iesu sy’n gallu rhoi'r berthynas yna i rywun.

Os wyt ti am adnabod Duw y Tad, mae'n rhaid i ti ddod at Iesu'r Mab.  Fo ydy'r unig un sy'n plesio Duw, ac wrth ddod ato fo a gofyn iddo gymryd dy bechodau a rhoi bywyd newydd i ti, rwyt ti hefyd yn plesio Duw - Iesu ydy'r ffordd mae Duw wedi'i gosod i bechaduriaid ddod ato fo.  

Gan mai Iesu ydy'r un gwir, gelli di ymddiried popeth wyt ti - y gorffennol, y presennol a'r dyfodol - iddo'n llwyr.  A gan mai fo ydy'r bywyd, mae’n cynnig dechrau newydd i ‘th fywyd dithau hefyd, a nerth i fyw bob dydd mewn ffordd sy'n dangos bod rhywbeth ysgytwol wedi digwydd i ti.

